Сомо±олоґуу                                 
Сомо±олоґуу тэриллиитэ

Сэтинньи 13 кµнµгэр уонтан тахса билиІІи уонна урукку общественниктар мустан республика иґигэр-таґыгар µіскээбит политическай быґыыны-майгыны ырыппыппыт. Бу кэпсэтиигэ Суверенитет уонна Конституция тустарыгар туруулаґыыга студент аймах кэккэтин салайбыт Александр Жураковскай, Иннокентий Киренскэй, Гаврил Михайлов, “Эдэр интеллигенция” тµмсµµ кыттыылаахтара Валерий Луковцев, Август Егоров, “Саха омук” тµмсµµттэн Николай Кириллин, мин, урукку СПС партияттан Василий Ефимов, Семен Оготоев, уо.д.а. кыттыыны ыллылар.

Быґыы-майгы Арассыыйа µрдµнэн биллэрдик тыІаан эрэр. Ыга баттааґын эрэ кµµґµнэн туруктаах турбут былаас сµґµі±э хамсаата. Кэлэр сылтан са±алаан демократия туругурара дуу, гаайка эрийии іссі кытаатара дуу, дьон былааґы утары дьор±ойуулара кµµґµрэрэ дуу билигин биллибэт. Маннык уустук кэм дьалхаана биґиги республикабыт курдук дьо±ус субъекка ордук охсуулаах буолуон сіп. Хайдах тµмсэбитий? Тµмсµµ, сомо±олоґуу наадатын дьоІІо хайдах тиэрдэбитий? Туох тула сомо±олоґобутуй? Дьэ ити боппуруостарга итийэн-кутуйан санаа µллэстэн, міккµґэн, сµбэлэґэн бары биир санаа±а кэлбиппит - Республика Президенэ Егор Борисов тула тµмсэбит, кинини ійµµбµт диэн. Ол аата Республика кэскилин туґугар ыалдьар дьон омугуттан, партиятыттан, итэ±элиттэн тутулуга суох бу тµмсµµгэ кыттан, бэйэтин кылаатын киллэрэр кыахтаныахтаах.

Бу кэнниттэн тэрээґин µлэ са±аламмыта. Ол курдук 16 чыыґыла±а “Арчы” дьиэтигэр, іссі кэІээн 40-ча киґилээх мунньах тэриллибитэ. “Сомо±олоґуу” кі±µлµµр білі±µн салайаачытынан Егор Жирков талыллыбыта. Онтон 18 чыыґыла±а Хотугу норуоттар дьиэлэригэр тµґµлгэбитин кэІэтэн, аІардас сахалар эрэ буолбакка, араас омук кыттыылаах тµмсµµ тэрийбиппит. Мунньа±ы “Киин” кинотеатр директора А.Дж.Данилов ыыппыта.

Ґс тэрээґин мунньах кэннэ телевидение±а, радио±а тахсыылар буолбуттара. Маны таґынан µс біліх µс аІы улуустарынан, нэґилиэктэринэн сылдьан дьону-сэргэни кытта кірсін элбэх кэпсэтиини, ійдітір µлэни ыытта. Куоракка, чуолаан Сэргэлээххэ, устудьуон ыччаты кытта кірсµґµµлэр тэрилиннилэр.

Быыбар тµмµктэннэ, Саха сирэ икки депутаттанна, ньыгыллар Россия µрдµнэн ылбыт бырыґыаннара Саха сиринээ±и салаа кірдірµµтµн кытта араа-бараа буолла, онон онуоха-маныаха диэри “ґуу” гынабыт.

Буолан ааспыты отой кылгастык ойуулаатахха итинник. Оттон сиґилии кэпсээтэххэ хайда±ый?

Госдума быыбарын иннинээ±и санаалартан
В.Путин иккис болдьо±ун тµмµгэр, ол аата 2006-2008 сылларга дьон санаатын аґа±астык этэриттэн туттунар, дьаарханар буолбутун чуолкайдык ійдµµбµн. Д.Медведевы тіґі да сирдэрбит кини олорбут тµірт сылыгар былаас сымнааґына харахха быра±ыллар. Холобур, Ис дьыала миниистирэ Я.Стахов бар дьону бэйэтин утары туруорбутуттан сылтаан Саха сириттэн µµрµллэн барыыта, сойуолааґыІІа сылдьыбыт Уххантан Республика прокурора «миигин бырастыы гын» диэн кірдіґµµтэ РФ Президенин эбээґинэґин толоро сылдьар Д.Медведев утумнаахтык ыыппыт политикатын µтµі ірµтэ диибин.

КэлиІІи кэмІэ нэґилиэнньэни кытта кірсµґµµлэргэ дьон уруккутунаа±ар балай эмэ аґа±астык кэпсэтэр, этинэр буобута харахха быра±ыллар. Дьон µксэ кінітµнэн: “Киин былаас алыс сµрдэннэ, онон куоласпын хомуньуустарга биэрэбин”, эбэтэр “Госдуума±а саатар биир саха киирэрин туґугар сиэрдээхтэргэ биэрэбин” диир. Дьон куттанара ааґан, арыый бэттэх кэлбититтэн киґи µірµін эрэ сіп. Ол гынан баран, іскітµн “Ньыгыллар” Саха сиригэр кыра бырыґыаны ыллахтарына, республика±а охсуулаах буолуон сіп диэн ула±алаахтык толкуйдаан бэйэ ба±а санаатын бµгµстээн куоластыыр киґи суо±ун кэриэтэ.

Итинник балаґыанньа±а биґиги, киґитин ахсаанынан кыра республикабытыгар, нууччалыы эттэххэ, “гарнизоннай эффект” тахсыан сіп. Хайа диэки охторун быґаарына илик быыбардааччы араІата µтµктµґэ-µтµктµґэ сµнньµнэн икки партиянан тар±аґан хаалла±ына Саха сирин ньыгыллара аІардас административнай ресурсаларын, ол аата 25 бырыґыаны уонна онно эбии бэйэлэрин ис санааларыттан былаас баартыйатын ійііччµлэрин 10-20 бырыґыаннарын кытта олорон хаалыахтарын сіп этэ. Итинник сценарийынан Саха сирин “ньыгыллара” 35-45 эрэ бырыґыаны ыллахтарына киин былаас регион салалтатын хайа ба±арар ыгарыгар сылтах µіскµін сіп этэ.

Биллэн турар, киин былааґы республика сыыґа туттарын эрэ кэтэґэн олорор адьыр±а кыылга тэІниир сыыґа эрээри, хайа ба±арар былаас араас кµµстэр дьайыыларын тµмµктµµр сууммаларынан салайтарарын умнумуохха наада. Былаас иґинэн-таґынан µімэлэґэр олигархтар Саха сирэ республика буолан сириэдийэн олорорун сібµлµµллэригэр туох да тірµіт суох, тіттірµтµн республика статуґа кинилэр кіІµл айбардыылларын уустугурдар эрэ. Дуума±а ірµµ баар партия лиидэрэ В.Жириновскай национальнай республикалары суох оІорор наадатын туґунан араатардыыра кµнтэн кµн кµµґµрэн иґэр. Былаас кирилиэґин тµргэнник ірі дабайар, “Очистим Москву” диэн холус лозуннаах Д.Рогозин ис политика±а туох диэн туруо биллибэт. Бэл коммунист Г.Зюганов “нуучча норуотун кімµскµіххэ” диэн ыІыран эрэр.

Республика иґигэр да барыта µµт-тураан диир табыллыбат. Саас Нерсесяны сууттаамаары гыммыттарыттан абарбыт-сатарбыт дьон миитиІІэ тахсыыларын провокатордар олус сатабыллаахтык ыам ыйын 11 кµнµгэр салайан кэбиспиттэрэ. Тµмµгэр санкцията суох миитин республика маІнайгы сирэйэ Россия президенин кірсµі а±ыйах чаас иннинэ са±аламмыта уонна саха актыыбынай ыччата бэйэтин туттунар, олус таґымнаах буолан эрэ туох да охсуґуута, хаана-сиинэ суох этэІІэ тµмµктэммитэ.

Кµґµн мин ааппынан сибээстээн бµтµн Россия µрдµнэн тилийэ барар провокация оІоґуллубута: “бары бу быыбары бырачыастыа±ыІ, бюллетеІІитин Шамаевка илдьэн биэриІ!” диэн “ыІырыы” оІоґуллубутугар харда суруйарга кµґэллибитим. Эркин Мандаров диэн “саха чулуу уола” нууччалары µі±эр, “Саха сирэ туспа судаарыстыба буолуохтаах” диир ыстатыйалара “Криминальная Якутия” хаґыакка, интириниэт-саайтарга тахсыбыта. Бу провокациялары саралыыр ыстатыйаны журналист И.Николаев Уйбаан Уххан саайтыгар бэчээттээбитэ. Кини “ханнык да Эркин Мандаров диэн киґи суох, ити провокациялыыр ис хоґоонноох ыстатыйалары Нифонтов диэн урут “Неделя Якутии” хаґыакка µлэлээбит журналист таґаарар” диэн суруйбута. Мин Нифонтов диэн ааттаах журналист биґиги ГИФО эксперименын кітµрэргэ ыІырар миитиннэрбитин, пикеттэрбитин ыыстаан, кµлµµ-элэк гынан суруйа сылдьыбытын ійдµµбµн.

Быыбар са±аланан эрдэ±инэ интернеккэ “Архангельскай ньыгыллара бэйэлэрин партияларын утары µлэлиибит диэтилэр” диэн дьикти сурах тар±аммыта. Архангельскайдар “губернаторы уста сатаан баран кыайбатыбыт, онон аны Архангельскай уобалас едро±а кыра бырыґыаны биэрэрин ситистэхпитинэ эрэ Михальчугу устууґуктар” диэн саІа тактиканы туґанарга быґаарыммыттар. Биґиэхэ да итиннэ маарынныыр балаґыанньаны µіскэтэ сатааґын баар этэ.

Маны таґынан киґи ылбычча ійдіібіт балаґыанньата Чіркііххі ілбµт о±о дьыалатын тула µіскээбитэ. То±о туох да буруйа суох учууталы араас хаґыаттарынан, саайтарынан тэрээґиннээхтик сойуолааґын бµтµн Госдуума таґымыгар тиийэ барда? То±о бу дьыала±а орооспут  федеральнай омбудсмен П.Астахов учууталы хайаан да сууттуурга модьуйда?

Омос кірдіххі бу бэйэлэрин икки ардыларыгар туох да ситимэ суох быґылааннар дьон ійµн-санаатын хам тууйар, дьону куттуур, омугунан хайытар, общество туруктаах балаґыанньатын айгырата сатыыр сыаллаахтарынан майгыннаґаллар. Бу барыта туох эрэ улахан, киэІ, далааґыннаах дьайыыны оІорууга бэлэмнэнии курдук кістір.

Оттон маннык быґыы-майгы µіскээбитин олус кылгас кэм иґигэр дьоІІо хайдах тиэрдиэххэ, туох ньыманы толкуйдуохха сіп этэй? Аны аІаардас дьаарханыыны эрэ тиэрдэр дубук, кімµскэнэр суолга хардыы оІоруохха эмиэ наада эбээт. Дьэ ол иґин “мэйии атаакатын” тµмµгэр “Сомо±олоґуу - Вместе” диэн общественнай хамсааґыны тэрийэр идея µіскээбитэ. Кэлин “Вместе” диэн тыл кінтірµктµк иґиллэр “Единение” диэІІэ кубулуйан хаалбыт этэ.

Тус бэйэм
Президент “тула” сомо±олоґуохха диэн эттэххэ дібіІ. Егор Борисов - “Биир ньыгыл Россия” Саха сиринээ±и лиидэрэ. Бу быыбар кэмигэр кинини ійііґµнµ дьон былаас баартыйатын ійііґµн курдук ылынар. Едро Арассыыйа±а былаас бэртикээлин олохтообут баартыйа буоларын быґыытынан бу баартыйаны сібµлээбэт дьоІІо маннык хардыыны оІорор уґулуччу ыарахан. Демократия, либерализм сыаннастарын туруулаґар киґи аІардас республика уонна норуот туґа диэн санааттан эрэ сирэйин буорга анньан туран бу едро миэлиІсэтигэр уу кутуґарыгар тиийэр. Итинник быґаарыныы ылынан баран хаґыат, телевидение, радио кімітµнэн дьон истиитигэр-кірµµтµгэр тахсыбыппыт кэннэ элбэх киґи улаханнык соґуйбута, муодар±аабыта. Ол гынан баран элбэх киґи биґиги этиилэрбитин истэн баран “бу сырыыга былаас баартыйатыгар куоластыырбыт наада эбит диэн тµмµккэ кэлбитим” диир. Бу иґигэр µгµс киґи бэйэлэрин ис ба±а санааларын бµгµстээн туран едро±а куоластарын биэрбиттэрин билинэллэр. Ол эрэн “бу дьон то±о бэйэлэрин суолларыттан туораатылар, урут утарар партияларын ійіітµлэр” диэн кэлэйээччи да а±ыйа±а суох. Маны таґынан биґиэхэ барыбытыгар, ол иґигэр ордук миэхэ туґаайыллыбыт, интернет атаака оІоґуллубута.

Интернет саайтынан биґигини хоруотааґыны µс чааска араарыахха сіп. МаІнайгы - ол дьиІнээхтик “бу дьон туох буолан бэйэлэрин принциптэрин таІнаран едроны ійіітµлэр” диэн хомойбут араІа, иккис - атын партиялар штабтара бэйэлэрин балаґыанньаларын сµтэримээри киирсиилэрэ уонна µґµс - биґиги хаґан да эйэлэспэт дьиІнээх утарсааччыларбыт тµгэнинэн туґанан туттан-хаптан хаалыылара.

Мантан кістірµнэн “то±о мин маннык суолу тутуґарга кµґэлинним” диэн дьоІІо-сэргэ±э быґаарыы сурук суруйарым наадатын олус бэркэ ійдµµбµн. Биир бэйэм “партийнай биографиям” кырдьык судургута суох. Аан маІнай 1998 сыллаахха региональнай «Ил» диэн партияны тэрийсибитим да 2000 сылга кµµґµгэр киирбит федеральнай сокуонунан региональнай партиялар сотуллубуттара. Онтон 2002 сыллаахха генерал Р.Аушев “Российскай эйэ партията” диэн партиятын региональнай салаатын тэрийбитим, икки съездкэ сылдьыбытым. 2003 сылтан Р.Аушевы туораппыттара, атын киґи салайан барбыта уонна сотору бу партияны симэлиппиттэрэ. Бу кэнниттэн В.Рыжков тэрийбит “Россия республиканскай партията” диэн партия региональнай салаатын тэрийбитим. Аны бу партияны хос регистрациялааґын тэрийэн баран, онон-манан баайсан суох оІорбуттара. Онтон 2010 сылтан са±алаан В.Рыжков, Б.Немцов, М.Касьянов “Парнас” диэн партияны тэрийэн барбыттара. Бу партия региональнай салаата тэриллиитигэр кыттыыны ылбытым, салайааччынан Ф.Колесов талыллыбыта. Миигин общественнай палаата±а ыІырбыттарыгар сібµлэспитим, онон быстах кэмІэ хайа да партия±а киирэн µлэлиирим сатаммат буолбута.

Маны хабан ылан “интернет атастарым” “Самаайап баартыйата элбэ±э бэрт эбит” диэн айдаарыахтара. Мин хайа да партия±а дууґабын туттара иликпин, туттарыам дии санаабаппын да±аны. Холобур, чиэґинэй хомуньуус нэґилиэнньэ социальнай кыґал±атын быґаарар олох Россия±а кэлэрин туґугар охсуґар, либеральнай партия чилиэнэ Россия демократическай дойду буоларын ситиґэ сатыыр. Биир бэйэм итинник муІура биллибэт аґары киэІ боппуруостарынан дьарыктанар кыахтаах курдук санаммаппын, чопчу сыалы-соругу бэйэм иннибэр туруорунарга кыґаллабын.

Сап са±аттан сал±анан кэлбит саха омук ааспыт µйэ саІатыгар µтµмэн µйэлэргэ иитиэхтии сылдьыбыт ыра санаата туолан, улахан судаарыстыба хонно±ор олорон Республика тэриммитэ. Бу государственнай статуспут - кµн бµгµІІэ диэри биґиги баар-суох баайбыт, кэлэр кэскилбит мэктиэтэ. Ол гынан баран баары ситэ сыаналаабат µгэстээхпит. Баар буолла да ірµµ баар буолуон курдук саныыбыт. Хомойуох иґин “республика”, “автономия”, “суверенитет” диэн ійдібµллэр олоххо киирдилэр да букатын киирэн хаалар, уларыйбат категориялар буолбатах. Автономияны олоххо киллэрсибит И.Сталин дьиІнээх ис санаата маннык: “...За четыре года Гражданской войны, когда мы ввиду интервенции вынуждены были демонстрировать либерализм Москвы в национальном вопросе, мы успели воспитать ... социалнезависимцев, требующих независимость во всех смыслах. Молодые поколения коммунистов на окраинах в игру независимость (мин бэлиэтээґиним- И.Ш.) отказываются понимать как игру, упорно признавая слово о независимости за чистую монету и так же упорно требуют от нас проведения в жизнь буквы Конституции независимости республик” (1922 сыл, И. Сталин В.И. ЛениІІэ суругуттан).

Атыннык эттэххэ “норуоттар а±алара” И.Сталин автономияны гражданскай сэриигэ хотор туґугар быстах кэмІэ манньа курдук биэрэ сылдьыбытын олохтоох эдэр коммунистар ійдіін быстыбаккалар дьиІнээхтик тутулуга суох буола сатыыллар диэн кыыґырар. Ол кыыґырбыта тугунан тµмµктэммитин бэркэ билэбит. Б.Ельцин “Берите суверенитет сколько можете проглотить” диэн этиитэ ыґыллыбыт дойдуну ірµґµйэр туґуттан туттуллубут тактическай хаамыы буоларын билигин бэркэ ійдµµбµт. Онон “республикалар баар этилэр, баар буолуохтара да±аны” диэн кµдээринэ санаанан салайтарар табыллыбатын ійдµіхпµтµн наада.

Аны “Республика” диэн тыл суолтатын ситэ ійдіібіт быґыы баар. Мин олус элбэхтик “Республика губернияттан туох уратылаа±ый?” эбэтэр “Республикаланан тугу абыранныбыт? Туох да бырааппыт суох дии? Ол кэриэтэ отой да суо±а ордук буолбатах дуо?” диэн атаах о±о саІатыгар маарыІныыр саІаны элбэхтик истэбин.

Республика суолтатын дойду Тірµт Сокуонугар булар кыахтаахпыт. РФ Конституциятын 5 ыстатыйатыгар аа±абыт; “Республика (государство) имеет свою конституцию и законодательство”. Оттон 68 ыстатыйа±а “Республики вправе устанавливать свои государственные языки” диэн аа±абыт. Јскітµн статуспут сµттэ±инэ саха тыла иккис государственнай тыл буолара тохтууругар тиийэр, оскуола±а сахалыы µірэтэр бобуллар, саха тыла буомурар суолга киирэр. Мин оло±ум, µлэм, ійµм-санаам бµтµннµµтэ биґиги сµрµн баайбыт- государственнай статуспут тула тµмµллэр. Бэл µлэлиир оскуолам ааттыын “Республика лицейэ”. Ба±ар сорох кµлµі, сорох сµіргµлµі, ол да буоллар этэбин: “Мин баартыйам – Саха Республиката, мин µІэр таІарам - Саха Республиката”.
Сµµрбэ биирис µйэ Россия±а дьыбардаахтык са±аламмыта. Россия салалтата дьо±ус национальнай субъектары симэлитэр политиканы са±алаабыта. Ба±ар-ба±арыма, республика ійдібµлµн кімµскэґэр буоллаххына федеральнай тµґµлгэ±э тахсыахха наада. Дьэ ол иґин ингуш генерала Р.Аушев тэрийбит партиятыгар киирэ сылдьыбытым. Р. Аушев партиятын саппыттарын кэннэ партиятын программатыгар “Национальнай республикалар баар буолуохтаахтар, кинилэри µіґээттэн соІноон губернизациялыыр сатаммат” диэн суруйа сылдьар Владимир Рыжковы кірсін кини партиятын регионнаа±ы салаатын тэрийэргэ тылламмытым, “Парнаґы” тірµттээччилэриттэн биирдэстэрэ кини буоларын иґин бу партия Саха сиринээ±и салаата тэриллиитигэр кыттыспытым. 
Дьэ онтон Госдума быыбарын кµннэрэ тирээн кэлэллэр. Быыбар иннинээ±и дойду уонна республика иґинэн µіскээбит быґыыны-майгыны уонна быыбар хаамыытын ырытан «республика политическай іттµнэн мµччµркэй балаґыанньа±а киириэн сіп» диэн тµмµккэ кэлбитим. “Сиэрдээхтэр” µлэлэрин тахсыылаахтык аттаран туруоран, нэґилиэнньэ иилэ хабан ылар чочуллубут лозуннарын быра±аттаан, Ф.Тумусов Госдуума±а миэстэтин сэтинньи са±аланыытыгар хааччыйан олорор этилэр. Ґіґээ этиллибитин курдук хайдах саныырынан, кінітµнэн куоластыыр быыбардааччы хомуньуустарга уонна ордук “сиэрдээхтэргэ” куоластыыр балаґыанньата µіскээбитэ, “ньыгыллар” бырыґыаннара аллара курулуур кутталламмыта. Дьэ ол иґин айдааннаах «Сомо±олоґуу» хамсааґыны тэрийэр кыґал±а тирээбитэ.

Суоттааґыннарым туох эрэ ал±астаах буолуохтарын сіп. Ол эрэн итинник санааларга кэлэн баран бэйэм политическай міссµіммµн кырка±а суох “ыраас” хаалларар туґугар туораттан кірін олорор ханнык да моральнай быраабым суох этэ. Госдума быыбарын тµмµктэрэ тахсыбытын кэннэ саамай сіптііх хардыылары оІорбуппут дии саныыбын.

Ґіґэ этиллибитин курдук маІнайгы тµґµмэх этэІІэ ааста. Ол этэІІэ ааспытыгар “Сомо±олоґуу” эмиэ бэйэтин кылаатын киллэрдэ. Уоскуйар бокуой биэрбэккэ итэ±эґэ суох уустук уонна эппиэтинэстээх иккис тµґµмэх тирээн кэллэ. Онно “Сомо±олоґуу” хайдах кыттар? 

Атын республикалар быыбарга сыґыаннара
Россия Президенэ быыбар иннигэр маннык эттэ: “Регион быыбар кэмигэр “ньыгыллары” тіґі кµµскэ ійіібµтµнэн губернатордар µлэлэрин сыаналыахпыт, быыбар кэнниттэн мілтіх кірдірµµлээх регионнарга РФ Президенин быґыытынан организационнай тµмµктэри (оргвыводы) оІоруом”. СанааІ кірµІ, ханнык демократическай дойду салайааччыта итинник саІарыан-иІэриэн сібµй? Итинник µлµгэрдээх этиилэр кэнниттэн ханнык региоІІа чиэґинэй быыбар барыан сібµй. ДьиІэр нэґилиэнньэ олохтоох былааґы сирэн эрэ буолбакка, тандем политикатын сібµлээминэ едрону утары куоластыырын ким билбэтэ баарай.

Итинник суоґур±аныылар национальнай республикаларга ордук тµгэхтээхтик иґиллэллэр. Холобур Вологда уобалаґын губернатора уґулунна, атын губернатор ананыа, онон дьыала бµтэр. Оттон республика±а саІа баґылык талыллыыта да, ананыыта да ірµµтµн олус ыарыылаахтык барар. Киинтэн туруораллар дуу, олохтоох киґи дуу? Омуга кимий? Олохтоох омукка сыґыана хайда±ый? Итинэн бµппэт. 2002-2004 сыллартан са±алаан республика салайааччытын уларытыы боппуруоґун кэтэ±эр ірµµтµн губернизация куттала хара кµлµк буолан барыІныыр. Дьэ ол иґин Татарстан, Башкортостан былаас партиятыгар эбэтэр кандидатыгар 60-70 бырыґыаны, оттон Кавказ республикалара 70-100 бырыґыаны биэрэллэр. Кинилэр республика интириэґин утарбат туґугар хайдах наадалаа±ынан куоластыыр чиІ ійдібµллээхтэр уонна ол ійдібµлµнэн салайтаран бу быыбарга “биґиги маннык куоластыырбыт наадалаах” диэн чопчу этиини нэґилиэнньэ±э тиэрдэр механизмнаахтар быґылаах. Бу билиІІи Россия±а бигэтик оло±урбут общественнай-политическай кістµµнµ быыбарынай регионоцентризм (выборный регионоцентризм) диэн ааттыахха сіп.

Оттон саха киґитин быыбарга сыґыана киин Россия олохтоо±ун киэниттэн туох да уратыта суох - кини Рязань дуу, Курскай дуу олохтоо±о хайа партияны эбэтэр кандидаты сирэрин сирэр, сібµлµµрµн сібµлµµр уонна туох да кэтэх санаата суох оннук куоластаан кэбиґэр. Ол дьиІэр туох куґа±аннаах буолуой - кини республикатын Россияттан араара тутан туспа субъект курдук санаммат да±аны, бµтµн Россия кыґал±атын кыґал±а оІостон олорор. Ол гынан баран Кириэмил: “Чээн, сахалар µµт-µкчµ биґиги курдук ійдііх-санаалаах дьон эбит” диэн учуоттаан тµмµктэри таґаарар µгэстээх буолбатах эбээт. Оттон Татарстан, Башкортостан уонна Кавказ республикаларын олохтоохторун менталитета букатын атына хайдах быыбардыылларыттан кістір. Кинилэр “биґиги уонна Россия” диэн бэйэлэрин ойуччу тутар ійдібµллээх буолан, хайдах ба±аралларынан буолбакка, бэйэлэрин ба±а санааларын бµгµстээн (хам баттаан) туран республика±а наадалаах дии санаабыт партияларыгар, кандидаттарыгар куоластыыр майгылаахтар. Бу омуктар Кириэмил быыбар дьыалатын ис иґигэр киирэн ырыта барбакка аІардас бырыґыаннары эрэ кірірµн чуолкайдык ійдµµллэр. Ол аата кинилэр быыбарынай регионоцентризм политикатын бэркэ ійдµµллэр, сатаан олоххо киллэрэллэр.

Россия курдук токуруйбут политикалаах дойду быыбарыгар чиэґинэйдик куоластыыр национальнай республика олохтоо±ор ночооттоо±ун ааґан кутталлаа±ын биґиги да ійдµµр кэммит кэлэн эрдэ±э. Ол аата биґиги, бэйэбит ис ба±а санаабытын хам баттаан, бµгµстээн туран, республикабыт туруктаах буоларын туґугар хайдах куоластыырбыт наадатын кірµнэр кэммит кэллэ. 

Ааспыт быыбарга дьыл±абытын 10% эрэ быґаарыан сіп этэ, ол аата Едро республика±а 49,2% оннугар 40% ылбыта буоллар республикабыт балаґыанньата лаппа ыарыан сіп этэ. Оттон ити 10% бµтµн Россия±а баара суо±а 0,07-0,1 эрэ бырыґыан эбээт, ол аата республика дьыл±атынан оонньоон бµтµн Россия быыбарыгар муІутаан 0,1 бырыґыаны эрэ хамсатыа этибит. Ол тіґі наадалаа±ый?

Президент быыбарыгар хайыыбыт?

РФ Президеныгар кандидакка турбут дьоннор испииґэктэрэ биллэр. Уон икки сыл утумнаахтык барбыт µлэ тµмµгэр бµтµн судаарыстыба биир киґи илиитинэн тутан хабан салайар (ручное управление) бэртикээлэ буолан бµтэн турар. Быґатын эттэххэ, систиэмэни В.Путин бэйэтэ оІорон таґаарбыта уонна ол систиэмэни бэйэтэ эрэ салгыы салайар кыахтаах. Ону да кыайан салайда±ына. Хайа да атын киґи Президент буолла±ына бу бэртикээли кітµрэн, былаас структуратын саІаттан таІна±ына эрэ тірдµн-тібітµн булан дьаґайар кыахтаныа. Аны оччо айылаах кітµрµµлэри уонна сааґылааґыннары айгыраабыт Арассыыйа эбэ хотун кыайан тулуйуо дуо?

Адьас соторутаа±ыга диэри ис-тас политологтар бары В.Путин кыайар, онон Россия±а уон икки сыл устата туох да уларыйыы тахсыбат, Брежнев са±анаа±ы улугуруу эргийдэ дииллэр этэ. Ол гынан баран кэлэр быыбарга В.Путин кыайара толору сµµс бырыґыан буолбата±ын, кыайда±ына да µµт- µкчµ урукку политическай міссµінµнэн хаалар кыа±а суо±ун Болотнай уонна Сахаров болуоссаттарыгар буолбут миитиннэр, ахсынньы 15 кµнµгэр барбыт В.Путин тµірт аІаар чаастаах быґа эфирэ, Д. Медведев федеральнай мунньахха туґаайыыта кірдірді. Икки тігµл сµµсчэкэ тыґыынча иґинэн-таґынан ахсааннаах киґи быыбары тэрийии хаачыстыбатын бырачыастаан уулусса±а тахсыылара Россия дьонун ійі-санаата лаппа уларыйан эрэрин туоґулуур. Иккилии нэдиэлэ буола-буола маннык миитиннэр тэрилиннэхтэринэ кулун тутар 4 кµнµгэр диэри туох быґыы-майгы буолан туруо биллибэт. Икки лиидэр иккиэн “субьектар баґылыктарын быыбардааґыны тіттірµ киллэрэр сіп буолла”, Президент Сµбэтэ Чуровы киин быыбардыыр комиссияттан ууратар туґунан этиилэрэ уонна В.Путин “национальностар министерстволарын чілµгэр тµґэриини толкуйдуохха наада” диэн этиилэрэ кини политическай міссµінэ (биллэн туран норуот уонна оппозиция туруорсууларынан) уларыйар кыахтаа±ын уонна хайы-µйэ уларыйан эрэрин туоґулууллар.

Ол гынан баран бу да кэпсэтиитигэр тойон Путин олус куруубай ал±астары оІордо. Ол курдук кини миитиннээчилэр иилиммит µрµІ ірбіхтірµн контрапцептива±а холооґунун, Михаил Касьяновы тµґэрэ сатааґынын, блоггердары бандорлогтар диэн ааттааґынын, “миитин кэмигэр хоккей оонньуу сылдьыбытым” диэґинин дьон тириитин таґынан ылынна. Баар баара ітін тахса турар буолаахтаата±а. Јскітµн В.Путин былааска хаалла±ына бу кэлиІІи кµннэргэ дьон ійµгэр-санаатыгар улахан уларыйыылар тахсыбыттарын учуоттуур іссі ордук имигэс политиканы тутуспата±ына дойду туруктаах буолуутугар улахан проблемалар µіскµµґµлэр. 

Билигин В.Путины уруккута кини чугас эргимтэтин дьоно кµµскэ утаран эрэллэрэ кини салайааччы быґыытынан кэскилэ сарбыллыан сібµн кірдірір. Бµтµн Россиятаа±ы оппозиция “ПутиІІа биир да куолаґы биэримиэххэ” диир. Ити хамсааґын биир тэрийээччитэ Владимир Рыжков икки сыллаа±ыта Дьокуускайга кэлэ сылдьан “Путин уон икки сылга кэллэ, Россияны туох да кэскил кµµппэт” диэн харыс ханнан, сµім тµґэн олороро бу баар. Онно биґиги, сотуллубут “Республиканскай партия” чилиэннэрэ, кµн аІаарынан 60-ча киґини Арчы дьиэтигэр дьону мунньан кірсµґµµ тэрийбиппитин олус сіхпµтэ. Ол кірсµґµµгэ биґиги кырдьа±астарбыт “µтµі киґи эн сылдьар эбиккин, Россия Президенэ эн буолуоххар сіп эбит!” диэн омуннуран-тіліннµрэн уруйдаан-айхаллаан соґутан да, сµргэтин кіті±ін да тураллар. Онно В.Рыжков эппитэ; “Хайа да региоІІа тиийдэхпитинэ муІутаан уонча киґи кірсір. Ханна да миигин маннык кірсі иликтэр. Бу олус дьикти”.

Ба±а силэ бай±алга эмтээх дииллэр. Ба±ар саха кырдьа±астара домноон ыыппыт буоланнар В.Рыжков санаата кіті±µллэн бµтµн Россияны тµллэІнэтэр хамсааґыны са±алаабыта буолуо. Хайда±ын да иґин бµтµн дойду уґуктан бэйэтин гражданскай бырааптарын туруорсар кыахтаммытыттан киґи µірµін эрэ сіп.

Ити барыта олох чахчытын биир ірµтэ. Ол гынан баран ити чахчыны атын ітµттэн кірдіххі, Саха сирин µгµс олохтоо±о, Россия µрдµнэн В. Путин режимын бырачыастыыр долгун ухханыгар о±устаран «Президенинэн ким да буоллун, В. Путины эрэ утарыахха» диэн санаанан салайтарыылара уопсай тµмµккэ республикабытыгар охсуулаах буолан тахсыа±а. Дьэ итини этэбин – биґиги, республика олохтоохторо, Рязань, Омскай, Хабаровскай олохтоохторун курдук кіІµллµк куоластыырбыт тус бэйэбитигэр охсуулаах.

Јскітµн оппозиция киирсиитэ аґары кµµґµрэн ахсынньытаа±ы быыбар тµмµгµн сотторон кэбиспэккэ, Президент быыбара былаан быґыытынан кэмигэр буолла±ына, биир тµґµмэ±инэн тµмµктэнэр кыа±ыттан тахсыбыт курдук. “Сиэрдээхтэр” быыбар кэнниттэн тэрийбит съезтэригэр оппозицияны улаханнык тµмэр кыахтаах Оксана Дмитриеваны буолбакка,политик быґыытынан улахан потенциала суох С. Мироновы ПрезидеІІэ кандидатынан талбыттара В.Путины µірдµбэт буолуон табыллыбат. Онтон коммунистар эмиэ быыбар кэннэ талбыт Г.Зюгановтара С.Мироновы таґа±ас оІостубакка кыайар гынан баран, иккис туурга киирэн бэйэтин 2004 сыллаа±ы бырыґыанын лаппа тупсардар да хотторор эрэ кэскиллээх. Онон кулун тутар 4 кµнэ уонна ордук быыбар иккис тµґµмэ±э (іскітµн буолла±ына) биґиги В.Путины тіґі ылынарбытыгар-ылыммаппытыгар тургутуу быґыытынан ааґыа±а. Ол тургутууну этэІІэ ааґар туґуттан Саха Республиката Россия µрдµнэн В.ПутиІІа бэриллэр бырыґыаІІа чугас бырыґыаны биэриэн наада. Дьэ бу буолуохтаах биґиги быыбарынай регионоцентризм политикатын таба туґаныыбыт.

Сорох маны аа±ан баран “Шамаев Путинтан куттанар буолбут” диэ±э. Оннук буолбатах. Билигин Путинтан куттанар киґи кини чугас эргимтэтигэр эрэ хаалла ини. Билигин бэл “Якутск вечерний” нµімэр аайы Путины килиэйдиир. Киґи барыта В. Путинтан дьиІнээхтик куттанан салыбырыыр 2002-2008 сылларыгар кини регионнарга, чуолаан Саха сиригэр, туґаайар политикатыгар хайдах сыґыаннаґан дьайбыппын µгµс киґи ійдµµрэ буолуо. Билигин кэлэн кини тус бэйэбин хайыа диэн куттаныамый? Куттанабын атынтан. Јскітµн бу быыбарга биґиги аґара тµґэрдии утары куоластаан В. Путины уонна кини эргимтэтин бэйэбитигэр утары туруордахпытына кинилэр республика±а сыґыаннара лаппа дьыбарсыйыа. Ол онтон чахчы куттанабын.

Сорохтор интернеккэ суруйаллар; “Путин регионнары быыбарга биэрэр бырыґыаннарынан сыаналыам суо±а диэтэ, онон куттаммакка харса суох кинини утары куоластыахха!”. Оттон ахсынньы 15 кµнµгэр Е.Примаков ыйытыытыгар хоруйдаан В.Путин маннык эппитэ: “Что касается выборов, то тем где напрямую губернаторы участвовали в выборах и не добились положительного результата все таки это говорит об уровне такой поддержки со стороны граждан проживающих в той или иной территории. И в некоторых случаях я бы на месте руководителей регионов подумал, не подать ли Президенту прошение об отставке”. Маны акаары эрэ ійдіімµін, уодаґыннаах эрэ ійдіібіті±і буолуон сіп.

Быыбар тµмµгµнэн регионнар салалталарын уодьуганнааґын биир сценарийынан барыахтаах буолбатах. Хас биирдии тµбэлтэ±э араас фактордар бол±омто±о ылыллаллар, араас ньымалар туґаныллаллар. Холобур, Госдуума быыбарыгар мілтіх кірдірµµлээх губернатордары аІаар кырыытыттан устан кээспиттэрэ буоллар Президент быыбарыгар былаас позицията ити губернияларга мілтіін хаалыа этэ. Вологда губернаторын туоратыы атыттары сэрэтэр-куттуур эрэ суолталаах. Ааспыт быыбарга намыґах кірдірµµлээх губернатордар билигин ПутиІІа µгµірµ бырыґыаны биэрэр туґугар іліллірµнэн міхсі сылдьаллара чуолкай.

Президент быыбарын да кэнниттэн регионнарга биир тэІ ирдэбил туруо суо±а. Саха сирэ олус киэІинэн, баайынан-дуолунан аІардас республикалар ортолоругар да чорбойор ураты миэстэни ылар. Биґиги сирбит µтµмэн баайыгар суудайар олигархтарга “республика” диэн статус куолайга турар уІуох буоларын биґиги чуолкай ійдµіх тустаахпыт. Дьон-норуот туґугар наадыйбат, омук диэни харыстаабат олигархтар Саха сирин государственнай статуґун кітµрэн, баайын-дуолун то±о-хоро таґарга табыгастаах аґа±ас маІхааґайга кубулутар тус интириэстээхтэрин умнуо суохтаахпыт. Јскітµн В.ПутиІІа намыґах бырыґыаны биэрдэхпитинэ олигархическай кµµстэр «Саха сирин нэґилиэнньэтэ, былааґын элитата федеральнай былааґы ійіібіт» диэн сылта±ыран араас ірµттээх политическай оонньууну са±алыылларыгар кыах µіскµµр.

Саха сирин олохтоохторун барыларын В.ПутиІІа куоластыырга ыІырар хайа да іттµттэн табыллыбатын ааґан толоостук иґиллиэн сіп. Коммунистар туруорсууларын ійµµр араІа итинник этиини ылыныа суо±а, син биир Г.Зюгановка куоластыа±а. АІардас Ф.Тумусовы ійіін С.Мироновка куоластарын биэрээччилэр эмиэ элбэх буолуохтара. Маны таґынан урукку уІа кµµстэр М.Прохоровы ійіін илии баттааґын хомуйа сылдьаллар. В.Путины Президент буоларыгар бэйэлэрин ис санааларыттан ійµµр дьон эмиэ а±ыйа±а суохтар. Бу біліхтіргі, ол аата бэйэлэрин кандидаттарын быґаарбыт дьоІІо биґиги ыІырыыбыт улахан суолтата суох. Ол гынан баран µгµс киґи бу кандидаттартан хайалара да Россияны дьиІнээх демократтыы тутуллаах, бигэ экэнэмиическай сайдыылаах дойдуга кубулутар кыа±а суох диэн ійдµµр. Киниэхэ бу кандидаттар тіґі да тэІ рейтиннээхтэрин иґин кини баар балаґыанньанан астыммакка, аІардас бырачыастыыр ба±атынан салайтаран эрэ куоластыан сіп. Биґиги быыбардааччы бу араІатыгар туґаайан этиэхтээхпит: “Кэлэр быыбарга куоластыырга аІардас бырачыастыыр эрэ санаанан буолбакка, биґиги республикабыт туруктаах буоларын туґугар, билиІІи балаґыанньа±а хайа кандидакка куолас биэрэр ордук наадалаа±ынан салайтарыахха!” Јскітµн бу санааны быыбардааччы туґааннаах араІатыгар сатаан тиэртэхпитинэ быыбарынай регионоцентризм политикатын олоххо киллэрэр механизмы оІорон эрэбит диэхпитин сіп.

Салгыы тугуй?

Ахсынньы 24 кµнµгэр “Сомо±олоґуу” хамсааґыны тэрийэр мунньах Дьокуускай куоракка буолан ааспыта. Мунньахха куораттан уонна 10 улуустан барыта 60-тан тахса киґи кыттыыны ылбыта. Сµрµн этиини кі±µлµµр біліх салайааччыта Ил Тµмэн депутата Е. Жирков оІорбута. Мунньах кыттыылаахтара хамсааґыны µс сопредседатель салайара сіп диэн этии киллэрбиттэрэ. Мунньах тµмµгµнэн µс сопредседателинэн Егор Жирков, Август Егоров уонна бу ыстатыйа автора талыллыбыттара.

Мунньах кэпсэтиитэ “Сомо±олоґуу” хамсааґын сµрµн сыалын-соругун, ол аата дьиІнээх федерализмы сайыннарыыга уонна республика экономическай туругун бі±іргітµµгэ общественность хайдах кыттыан сібµн тула барда. Госдума быыбарын кэмигэр µіскээбит саІа хамсааґын тэриллиитин маІнайгы тµґµмэ±э тµмµктэнэн иккис тµґµмэ±э са±аланна. Бу тµґµмэх дьыл±а быґаарыылаах Россия президенин быыбарын кытта сіп тµбэґэр буолан быыбар ытыл±аныгар іссі кэІиэн, дириІиэн наада.

Бу хас да тµґµмэхтээх утарыта туруу, хабырыйсыы тµмµгэр Россия оло±о салгыы µс араас суолунан барыан сіп. Саамай µчµгэй вариантан са±алыахха. Талыллыбыт Президент Россия бары улахан политическай кµµстэрин тµмэн дойдуну дьиІнээх федерализм принциптэригэр оло±уран демократическай сайдыы суолугар таґаарар, оччо±уна “Сомо±олоґуу” олохтоох былааґы кытары бииргэ µлэлээн республика государственнаґын институттарын салгыы чочуйууга, экономикатын бі±іргітµµгэ, тіріібµт тылы уонна тірµт култуураны сайыннарыыга, айыл±аны харыстааґыІІа бар дьону тµмэр хамсааґын быґыытынан салгыы µлэлиэхтээх. Ити букатын кыаллыбат суол буолбатах. ДьиІэр В.Путин да талылынна±ына кини итинник суолунан барара тус бэйэтигэр да ірµґµлтэлээх буолуон сіп этэ.

Иккис вариант. Талыллыбыт президент Россия политическай тутулун сорох биинтиктэрин холкутатан, сорох биинтиктэрин іссі кытаатыннаран икки ірµттээх µлэни ыытар. «Хайа іттµгэр кытаатыы барыан сібµй?» диэн боппуруос µіскµµр. Д.Медведев тимир суол аґыллыытыгар Дьокуускайга кэлиэн а±ай иннинэ журналистарга пресс-конференция оІороругар “регионнары бідіІсµтµµ политикатын салгыы ыытыахпыт, ол гынан баран, биллэн турар, регион бэйэтэ туруорсар буолла±ына” диэн чуолкайдык эппитэ. 2006 сыллаа±ыта В.Ишаев “Саха сирин, Магаданы уонна Чукотканы холбуур экономика іттµнэн барыстаах” диэбитигэр сорох саха “политиктара” бэркэ сэІээрэ тµспµттэрэ, ыстатыйа суруйбуттара. СаІата суох дьылыйан биэрдэххэ “аллараттан туруорсуу”  уонна µіґэттэн кимии кµµґµрµі±э диэн санааттан Саха Общественнай Киин, “Тобул” тµмсµµ кі±µлээґиннэринэн сайын ортото диэн аахсыбакка Дьокуускайга миитин тэриллибитэ уонна сµµрбэччэлии киґилээх тµірт агитациялыыр біліх киин улуустарынан сылдьыбыта. Кµґµнµгэр Киин Быыбардыыр Комиссия председателэ А. Вешняков Дьокуускайга кэлэн федеральнай партиялар республикатаа±ы салааларын салайааччыларын мунньан олорон: “Саха Сирэ Россия±а улахан,кыахтаах субъект, онон эґигини ким да губерния оІоро сатыа суо±а” диэн уоскуппута.  

Јскітµн Кириэмилгэ дьайар кµµстээх политическай біліх губернизация±а туґаайыы ылыннараары гынна±ына маІнай Саха сирэ уґук хотугулуу-илиІІи субъектары кытта холбоґуута тіґі барыстаах буолуон сібµн, итинник µтµі дьыаланы ійіін федеральнай киин тіґі миллиарды буор босхо куду анньыан туґунан “аналитическай” ыстатыйалары сакаастыа±а. Ол кэнниттэн олохтоох нэґилиэнньэттэн, общественностан биґириир ыІырыылары, сэІээрии суруктары тэрийиэхтэрэ. “Сомо±олоґуу” сыала-соруга итинник дьайыыларга тэнийэр кыах биэрбэккэ уот ааныттан саба охсор µлэни тэрийии буолуохтаах.

Аны µґµс вариант баар- былаас уонна оппозиция утары туруута олус кµµґµрэн киин былаас ханнык эрэ бириэмэ±э сµґµі±µн сµтэрэ сылдьыан сіп. Хомойуох иґин “оннук хайдах да буолбат” диир кыахпыт суох - 90-с сылларга онно маарынныыр балаґыанньа µіскµµ сылдьыбыта. Маннык кэм тирээн кэллэ±инэ “Сомо±олоґуу” хамсааґын Россия политическай кириисиґэ ааґыар диэри Республика Президенин уонна правительствотын тула общественнаґы тµмэн ыґыллыы-то±уллуу тахсыбатын туґугар бары кµµґµн-кµдэ±ин ууруон наада.
Јссі биир, олус суолталаах тµгэІІэ тохтоон ааґар наадалаах. «Сомо±олоґуу» билиІІи кірµІµн бµтэґиктээх диир сатаммат. Коммунистар, «сиэрдээхтэр», «прохоровецтар» республика патриоттара буолаллар, ол гынан баран ійдінір биричиинэлэринэн билиІІи «Сомо±олоґууга» кыттыбаттар. Ол гынан баран Россия Президенин быыбара ааспытын кэннэ бу партиялар кыттыылаах дьиІнээх федерализм уонна республика ійдібµллэрин тула киэІ платформалаах тµмсµµ µіскµі диэн эрэнэбин.
Тµмµк

Урукку быыбардарга биґиэхэ маннык кыґал±а µіскээбэт этэ. Холобур 1992-2000 сылларга республика былааґын уонна норуотун ійµн-санаатын туґаайыыта сµнньµнэн биир буолан улахан утарыта туруу тахсыбата±а. Оттон 2000-2008 сылларга µіґэттэн ыгыы кµµґµрэн аны куттаныы бµрµµкээн, биґиги тіґі да эппиппит-тыыммыппыт иґин, нэґилиэнньэ былааска кµттµіннээх утарыыны оІорор да кыа±а суох этэ. Дьэ билигин олохтоох нэґилиэнньэ ійі-санаата уґуктан, былаас бэртикээлин ыгыыта мілтіін бу билиІІи баар балаґыанньа µіскээтэ - республика нэґилиэнньэтэ былаас кандидатын утарар кыахтаах, ол эрэн ол утарыы барыбытыгар улахан охсуулаах буолан тахсыан сіп. Бу тµбэлтэ±э республика туруктаах буолуутун туґугар эппиэтинэґин ійдµµр быыбардааччы, іскітµн чопчу кандидакка тохтуу илик буолла±ына, куоластыырыгар аІардастыы бырачыастыыр ис ба±а санаатынан буолбакка республика норуотун тус интэриэґинэн салайтарарыгар ыІырабыт. Маннык боростуойа суох хос тµгэхтээх этиини биґиги аґара ійдіі±µмсµйэн дуу, туохха эрэ атыыланан дуу оІорорго кµґэллибит буолбатахпыт. Бу балаґыанньа µіскээбит биричиинэтэ биґиги дьо±ус республикабыт субъект быґыытынан киирэ сылдьар Российскай Федерациятын былааґа бэйэтин Тірµт Сокуонугар сурулла сылдьар принциптэрин кэспитигэр сытар. Атын суох. Јскітµн киин былаас федерализм уонна демократия принциптэрин чілµгэр тµґэрэн, нэґилиэнньэ хайа партия±а, хайа кандидакка быыбардыырын регион салалтатыттан ирдиирэ тохтоото±уна, быыбар тµмµгµнэн кірін регионы таптаабытынан тутара-хабара уурайда±ына, дьон бэйэ ис санаатын бµгµстээн туран былаас партиятын эбэтэр кандидатын туґугар куоластыырыгар ыІырар кыбыстыылаах дьыаланан дьарыктанар кыґал±а сµтµі этэ. Атыннык эттэххэ дойдубутугар дьиІнээх федерализм уонна демократия туругурдахтарына быыбарынай регионоцентризм политикатын кµіртµµр наадата суох буолуо±а.
Иван Шамаев

